
27

Vêuggio dî, che lê attento a rimediâghe

Lesto ô tia fêua de gren brancæ de pûa,

Ch’ô l’avveiva in te stacche de so brâghe,

E con coraggio e con disinvoltûa

O a da d’intorno a-ô legno, e de levâghe

Tûtto l’ûntûmme[sic] e ô lepego ô procûa,

Scicchè do megio premio con feliçe

Viaggio ô l’arriva infin a impadronîse.


28

Quell’immensa assemblea do nêuvo mondo

Co-i êuggi fissi e a bocca averta e môcca

Primma a seguiva l’Europeo segondo

Ch’ô l’ascendeiva, finchè a çimma ô tocca;

Quando ô slittava poi d’in çimma in fondo

Allegro e lesto e cö relêuio in bocca,

A-ô seguiva con sbraggi straordinai

I quæ insordivan, nè finivan mai.


29

Avendo visto tûtta l’arte e a scena,

Mediante a quæ guagnôu s’aveiva ûn bello

Premio l’asperto barcaiêu de Zena,

Un Selvaggio anche lê robûsto e snello,

Ch’ô l’abitava in quella valle amena,

O l’ha pensôu pe ûn premio, comme quello

Bravo Europeo, de mettise a l’impegno

De montâ sciù con levâ ô grasso a-ô legno.


30

E ô corriva da-ô sciûmme lì vixin,

E là ô se remenava tûtto nûo

Derrê, davanti e a-i fianchi in te l’ænin

Chi ëa lungo e sponde ciù ûmido e menûo,

E de questo coverto e tûtto pin

O säta a mezo franco e ardio, segûo

D’aveî contro l’ûntumme[sic] (stacca e borsa

Non avendo pe-a pûa) ûña gran risorsa.

